
 GJYKATA SUPREME E KOSOVËS - kolegji i përbërë nga gjyqtarët: Mr.sc. Muhamet 

Rexha, kryetar, Gyltene Sylejmani dhe Erdogan Haxhibeqiri, anëtarë, në çështjen juridike të 

paditësit E.C., nga komuna e Suharekës, të cilin e përfaqëson avokati N.Q, nga Prizreni, kundër 

të paditurës Komuna e Suharekës - Drejtoria Komunale për Arsim, të cilën e përfaqëson APK, 

S.G., për kthim në punë,  lidhur me revizionin e paditësit të paraqitur kundër aktgjykimit të 

Gjykatës së Apelit të Kosovës, Ac.nr.1735/2013, datë 11.11.2015, në seancën e mbajtur më 1.03. 

2016, mori këtë, 

 

A  K T GJ Y K I M 

 

 REFUZOHET si i pathemeltë revizioni i paditësit E.C., komuna e Suharekës, paraqitur 

kundër aktgjykimit të Gjykatës së Apelit të Kosovës, Ac.nr.1735/2013, datë 11.11.2015. 

 

A r s y e t i m i 

 

 Me aktgjykimin e Gjykatës së Apelit të Kosovës, Ac.nr.1735/2013, datë11.11.2015, është 

refuzuar si e pabazuar ankesa e paditësit dhe është vërtetuar aktgjykimi i Gjykatës Themelore  

Prizren - Dega Suharekë, C.nr.479/12, datë16.04.2013, me të cilin është refuzuar si e pabazuar 

kërkesëpadia e paditësit për anulimin e aktvendimi për ndërprerjen e marrëdhënies së punës, 

05nr.348, datë 3.09.2012, dhe që të detyrohet e paditura që paditësin ta kthejë në punë me të 

gjitha të drejtat nga marrëdhënia e punës,  si dhe t’ia paguajë shpenzimet e procedurës në 

shumën prej 180 €. 

 Kundër aktgjykimit të gjykatës së shkallës së dytë, paditësi ka paraqitur revizion brenda 

afatit ligjor, për shkak të shkeljeve  thelbësore të dispozitave të procedurës kontestimore dhe 

zbatimit të gabuar të së drejtës materiale, me propozimin që aktgjykimi i shkallës së parë të 

ndryshohet, ashtu që të aprovohet kërkesëpadia e paditësit, kurse aktgjykimi i shkallës së dytë të 

anulohet. 

            Gjykata Supreme e Kosovës, pas shqyrtimit të aktgjykimit të goditur në kuptim të 

dispozitës së nenit  215 të LPK dhe pas vlerësimit të pretendimeve të ngritura në revizion, 

konstatoi: 

 Revizioni i  paditësit është i pathemeltë. 

 Nga shkresat e lëndës rrjedh se paditësi ka qenë në marrëdhënie pune tek e paditura si 

mësimdhënës i makinerisë në SHMT ”S.L.,” Suharekë, në kohë të caktuar, nga data .... deri ..., 

në bazë të kontratës së punës, nr....datë.., të nënshkruar e pranuar nga punëdhënësi - e paditura 

dhe i punësuari - paditësi, në të cilën parashikohej se paditësi themelon marrëdhënie pune në 

kohë të caktuar prej12 muaj si mësimdhënës i makinerisë, me 40 orë në javë, e cila përfundon 

më datën.... Me aktvendimin 05nr.348 datë 3.09.2012, e paditura ia ndërpret marrëdhënien e 

punës paditësit për shkak të skadimit të kohëzgjatjes së kontratës, ndërkohë që për mësimdhënës 

të makinerisë nuk kishte konkurs të publikuar nga e paditura, ngase në shkollë nuk kishte nevojë 

për mësimdhënës të atij profili, ndërsa angazhimi i instruktorëve në shkollën përkatëse nga e 

paditura ishte në përputhje me udhëzimin administrativ 12/2012, pasi që në nenin 3 të këtij 

udhëzimi thuhet se instruktor mund të angazhohet punëtori me nivelin bachellor ose me  shkollë 

të mesme, të trajnuar për profilin e caktuar. 

 Nisur nga një gjendja e këtillë faktike, gjykata e shkallës së parë  ka gjetur se 

kërkesëpadia e paditësit është e pabazuar, ngase paditësi ka qenë në marrëdhënie pune tek e 

paditura në kohë të caktuar dhe  e ka pasur të qartë se kontrata e punës i skadon në datën 

31.08.2012, siç ishte precizuar në kontratën e punës, kështu që e paditura vetëm ka konstatuar 

ndërprerjen e marrëdhënies së punës në kohë të caktuar, ndaj, në përputhje me nenin 67.1, p.1.3, 

nenin 5 par.3 e 4 të Ligjit të Punës, ka vendosur si në dispozitivin e aktgjykimit të saj. 

 Gjykata e shkallës së dytë, duke vepruar në procedurën ankimore , i ka pranuar në tërësi 

konnstatimet  faktike dhe qëndrimin juridik të gjykatës së shkallës së parë, duke vlerësuar se ajo 

e ka vërtetuar drejt gjendjen faktike dhe e ka zbatuar drejt të drejtën materiale kur ka gjetur se 

kërkesëpadia e paditësit është e pabazuar dhe kur e ka vërtetuar aktgjykimin e shkallës së parë. 

         Në këtë gjendje të çështjes, Gjykata Supreme e Kosovës vlerëson se është i pranueshëm 

qëndrimi juridik i gjykatave të instancave më të ulëta, të cilat, për arsyet e përmendura më sipër, 

kanë vendosur për refuzimin e kërkesëpadisë së paditësit. Aktgjykimet e tyre nuk janë  përfshirë 

nga shkelje thelbësore të dispozitave të procedurës kontestimore,  të cilat kjo Gjykatë i vëren 

sipas detyrës zyrtare. Në revizionin e paditësit nuk specifikohen shkeljet e pretenduara, ato 

vetëm përmendën në mënyrë të përgjithshme, pa u bërë konkretizimi i tyre. Prandaj, pretendimet 

e tilla për shkelje thelbësore të dispozitave procedurale u refuzuan si të pabazuara. 

          Po ashtu, aktgjykimet e lartpërmendura nuk janë përfshirë as me zbatim të gabuar të së 

drejtës materiale, pasi që gjykatat kanë pasur parasysh faktin vendimtar (relevant) se 

marrëdhënia e punë ka qenë e krijuar në kohë të caktuar, kështu që në këtë rast është ajo është 

ndërprerë  sipas fuqisë ligjore (ex lege). Në fakt, me dispozitën  e nenit 67 par.1, p.1.3 të Ligjit të 

Punës, parashikohet se kontrata e punës ndërpritet sipas fuqisë ligjore, veç  të tjerash, edhe ”me 

skadimin e kohëzgjatjes së kontratës”. Ndërkaq, në dispozitën e nenit 10 par.2 p. 2.2 të këtij Ligji 

parashikohet se kontrata e punës lidhet edhe ”për një periudhë të caktuar”, sikundër është edhe 

rasti konkret juridiko-civil. Prandaj, këtu nuk mund të bëhet fjalë për  shkelje të nenit 5 par.1 të 

Ligjit të Punës (ndalimi i të gjitha llojeve të diskriminimit), sepse, sikundër u theksua më lart, 

aktgjykimet e sipërpërmendura janë marrë në përputhje me dispozitat e nenit 67 par.1 p.1.3, nenit 

10 par.2, p.2.2 dhe nenit 5 par. 3 dhe 4 të Ligjit të Punës.          

          Nga sa u parashtrua dhe në mbështetje të dispozitës së nenit  222 të LPK, u vendos si në 

dispozitiv të këtij aktgjykimi. 

                             GJYKATA SUPREME E KOSOVËS PRISHTINË 

          Rev.nr.40/2016 datë 1.03. 2016 

        

Kryetari i kolegjit, 

                                                                                                          Mr.sc.Muhamet Rexha 

                                           ----------------------------------          

                         


